
انتظار  یار میں یوں رات  بھر  جاگا کیئے 
کروٹیں لیتے  رہے یا سوئے  در  دیکھا کیئے 
درد دل بڑھتا گیا ، بڑھتی  گئی دیوانگی 

منہ  چھپا کر  دامن جاناں  میں  ہم  رویا کیئے 
زندگانی  کے  مسائل  کی  حقیقت  کیا  کہوں 

تیری زلفوں  کی  طرح  الجھا  کیئے سلجھا کیئے 
کہ رہا  تھا  میں  خلوص  دل  سے  اپنی  داستاں 

ہائے کیا  سوچا  تھا  ،  مجھ کو  لوگ کیا  سمجھا کیئے 
عمر  رفتہ کی بہاروں  کا خیال  آتا رہا 

دشت  وحشت میں تری یادوں سے ہم بہلا کیئے 
ریگ  صحرا کی  خشونت سے  گواہی  لیجیئے

 ہم نے  کتنے  زخم کھائے  کس  قدر  تڑپا کیئے

راہ  ہستی  میں  ہوئے  ناظرؔ  کہاں مایوس ہم

آبرو اپنی بچانے  جان  پر کھیلا کیئے

٭٭٭

ہوائے شام و سحر آتی جاتی رہتی ہے 

سروں پہ  گردِ سفر آتی جاتی رہتی ہے

مرے  ہوئے  تری دنیا میں اک زمانہ ہوا

ہماری سانس  مگر آتی جاتی رہتی ہے

شبابِ عمر  کبھی  لوٹ  کر  نہیں آتا  
"بہارِ  برگ  و  ثمر آتی جاتی رہتی ہے " 

پتہ  چلا ترے  چہرہ  سے  اے  گلِ رعنا

کہ آب و تابِ گہر آتی جاتی رہتی ہے

نہیں  ہے سِلسِلۂ  نامہ  و  پیام  ان سے 

اِدھر  اُدھر سے خبر آتی جاتی رہتی ہے

ہمارے  ساتھ  نشیمن  کی  خیر ہو یارب
بلائے برق  و شرر آتی جاتی رہتی ہے

کتابِ شوق  کا  ہر باب پڑھتا  رہتا ہوں 

ورق  ورق  پہ نظر آتی جاتی رہتی ہے

قفس  میں گھٹتا ہے دم بے زباں اسیروں کا

اگرچہ  بادِ  سحر آتی جاتی رہتی ہے

قرارِ  دل نہیں ہوتا  نصیب دنیا  سے 

نگارِ دولت  و  زر آتی جاتی رہتی ہے

شبیہِ  یار کہاں چھپ گئی  ہے آنکھوں سے 

براہِ  دیدۂ تر آتی جاتی رہتی ہے

ہوائے تند  کی دستک ہے مستمر  ناظرؔ

صدائے لرزشِ در آتی جاتی رہتی ہے

٭٭٭

حالِ دل جب میری آنکھوں سے بیاں ہونے لگا

مہرباں  مجھ  پر مرا نا مہرباں ہونے لگا

آسماں  پر  اک قمر  ہے  دوسرا  نزدیکِ جاں 

رات  پر بھی اب مجھے  دن کا  گماں ہونے لگا

دشت میں  فکر نشیمن کی  تپش بڑھتی گئی
جب لب و  لہجہ  مرا آتش فشاں ہونے لگا

اس طرح سے  رسمِ الفت  خواب سی ہوتی گئی
جیسے  سورج  شام  ہوتے ہی  نہاں ہونے لگا

*راستہ  کی دھول  بھی  آنکھوں کو  سرمہ ہو گئی
جس  کو  دیکھو وہ  امیرِ  کارواں ہونے لگا

سارے عالم سے  نہیں  ناظرؔ  مجھے شکوہ کوئی
جس کو میں نے دل دیا کیوں بدگماں ہونے لگا

٭٭٭
*۔  عام طور پر جب راستہ کی دھول کو بغیر کسی سبب کے آنکھوں کا سرمہ سمجھا جانے لگا تو ہر بے وقار  شخص امیرِ کارواں ہونے لگا

شام  فرقت  کیوں نہ  مجھ  کو  وصل کا ارمان ہو

میں بھی  اک  انسان ہوں اور تم بھی اک انسان ہو

موت  آ جائے  تو ٹل جائے  یہ  ممکن  ہے  مگر

میرے  وعدے کو  نہ  سمجھے  کس  قدر نادان ہو

بے نیازی  بندہ  پرور  بے سبب  ہے  کس لیئے 
کیوں چراتے  ہو  نظر کیوں  جان  کر  انجان ہو

دشت  غربت  میں  جنون  عشق  نے بہکا دیا
خیر  و  شر  کے درمیاں  کیسی مجھے پہچان ہو

آدمی  خود  گر چکا ہے اپنی  ہی  تدبیر سے 

گر  خدا  چاہے تو سب  کی  زندگی  آسان ہو

وہ تو یوں  کہیئے  مقدر  میں جو تھا  پورا ہوا

کس نے چاہا تھا  کہ ناظرؔ  بے  سر  و  سامان  ہو

٭٭٭

اعتبار  شوق  دل  حد سے فزوں ہونے لگا

جانے  پھر  آرام جاں  برباد  کیوں ہونے لگا

ابر  کی صورت بکھرتا  جا رہا  ہے میرا غم

آسماں  پر  منتشر  سوز  دروں ہونے لگا

غیر  تو  ہیں  غیر  اپنوں  نے  نگاہیں پھیر لیں 
منکشف جب  سے مرا  حال زبوں ہونے لگا

توڑ کر  کڑیاں محبت  میں  خیال  و  خواب کی
بے  تحاشا  نغمہ گر  جوش جنوں ہونے لگا

کیا بتاؤں کس طرح  سے  کٹ رہی ہے زندگی
کب مجھے غربت کے  صحرا  میں سکوں ہونے لگا

دوستی کا  حق  ادا کرنا ترے  بس میں نہ تھا

شرمساری  کس  لیئے کیوں  سر نگوں ہونے لگا

 تیر  رکتے ہی نہیں ظالم نگاہ  یار کے 

کتنی بے دردی  سے  ناظرؔ  میرا خوں ہونے لگا

٭٭٭

تو اک حسیں  کو اگر پر غرور کر دے گا

وہ اپنا آئینہ  خود چور چور کر دے گا

میں شب کو صبح بنا دوں گا اور صبح کو شب

فراقِ شام  ا گر  ناصبور کر دے گا

بشکلِ شمع سہی  وہ نہ ہو تو محفل میں

خیالِ ہجر  مجھے بے حضور کر دے گا

دلِ حزیں کو یہی آس ہے زمانے سے

کبھی تو جلوۂ  گل پر سرور کر دے گا

سلجھ نہ جائے  اگر زلفِ کارگاہِ جہاں

تو سوچنا  مجھے پاگل ضرور کر دے گا

نہ جانے  خلقِ خدا کو کہاں پناہ ملے 

ہر ایک ذرہ  اگر کشفِ نور کر دے گا

ترے بغیر ہے ناظرؔ  کی زندگی مشکل

اسے بھلا کوئی کیا تجھ سے دور کر دے گا

٭٭٭

بیاباں میں  پیہم  جو  گھر یاد آیا
مجھے کوئی شام و  سحر یاد آیا
چلا  بھی نہ میں دو قدم سوئے منزل

غم دل سر  رہگزر یاد آیا
کسی  کو  خبر کیا جو گزری ہے مجھ پر

کہاں یاد آیا کدھر یاد آیا
جنون محبت  میں  تھا  ہوش کس کو

کھلے زخم یا  چارہ گر یاد آیا
شب غم  یہ  کس  نے تجلی دکھائی
مجھے چودھیں کا  قمر یاد آیا
کبھی یاد  آیا  بچھڑنا  کسی  کا

کبھی قطرۂ چشم تر یاد آیا
 تڑپتا  رہا  تیری  فرقت میں ناظرؔ

اسے  بارہا  تیرا در  یاد آیا
٭٭٭

  مجھے جب یاد آتی ہیں  گل  و  گلزار کی باتیں

رلا دیتی ہیں  غربت  میں  خیال یار کی باتیں

بڑی دلکش ہیں الفت میں مرے دلدار کی باتیں

کبھی انکار  کی باتیں  کبھی  اقرار کی باتیں

وہ  میرا  ضبط شوق دل  وہ  اس کا منہ چھپا لینا
بھلا دوں کس طرح سے حسرت دیدار کی باتیں

اگر محفل میں  سناٹا  نہ  ہو  تو  اور  کیا  ہو گا

نہ تیری کج ادائی ہے  نہ  باہم  پیار کی باتیں

محبت روگ ہے  ایسا ،نہیں  جس کی دوا کوئی
کہاں  شغل مسیحائی  کہاں  بیمار کی باتیں

پیام شوق سے  میرا  بہل جانا  تو  ممکن ہے

سنا  اے  نامہ بر گھر کے در  و  دیوار کی باتیں

بفیض یاد جاناں دن گزر جاتے ہیں اے ناظرؔ

وگرنہ کب  میسر ہیں  کسی  غمخوار کی باتیں

٭٭٭

لکھ دیا  صیاد  نے تدبیر  کو  تقدیر میں 
پڑ گیا جب  پاؤں  میرا  حلقۂ زنجیر میں 
وصل بامعنی کہاں اور وصل کی رغبت کہاں 

جو کشش تجھ میں ہے ظالم وہ کہاں تصویر میں 
اضطرابِ شوق میں ہے بربطِ دل بے صدا

بے کلی  ہے  نغمہ  ہائے  تشنۂ تقریر میں 
اس نے میری بات مانی  اور نہ میں منوا سکا 

آرزو جب تک  نہ  آئی  معرضِ تحریر میں 
جانے والا تھا سو ناظرؔ اس جہاں سے چل بسا 

کتنی مایوسی  ہے  شمع  محفلِ دلگیر میں 
٭٭٭

کسی کو چھیڑنا بدنام کرنا پھر خفا ہونا

 عجب  ہے  دوستی نا  آشنا کا آشنا ہونا

محبت میں غرورِ خود پرستی کاہے کیا حاصل

 زمانے کو برا  کہنا  ،  زمانے سے برا ہونا

جہاں کی عقل پر کھلتے گئے  اسرارِ دو عالم

 سمجھ میں آ گیا جب خضر کا بے دست و پا ہونا

بھڑک اٹھتے ہو مجھ کو دیکھ کر پر خار بستر پر

سنا ہے تم نے کیا غربت میں خوابوں کا ہوا ہونا

نہ جانے وہ بجز اک شعبدہ تفسیر کیا کرتے

 دکھاتا  میں  اگر محفل  کو  اشکوں کا دعا ہونا

وہاں اس دور کے فرعون ہیں محوِ خداوندی
 خدا ہونے سے  بدتر ہے جہاں پر ناخدا ہونا

زمیں تھرا کے رہ جائے فلک محشر بداماں ہو 

مگر دیکھا ہے کس نے میرے نالوں کا رسا ہونا

ہمارے درمیاں دنیا اٹھائے لاکھ دیواریں

 بہت مشکل ہے  دریا کا سمندر سے جدا ہونا

نہ میری زندگی  ہوتی نہ میں ہوتا کہیں ناظرؔ

اگر ہوتا مری قسمت میں ان کا نقشِ پا ہونا

٭٭٭

طیش  کھا کر  دیکھیئے  یا مسکرا کر دیکھیئے

شعلہ  شمع  وفا  کی لو  بڑھا کر دیکھیئے

سیر  عالم کچھ  نہیں  جز  تنگیِ فکر  و  نظر 

کتنی وسعت  ہے  ہمارے  دل  میں آ کر دیکھیئے

وقت  شب  مغرور  گردانا تو  فرمانے  لگے

چاند  کو  اپنی  زمیں پر تو  بلا کر دیکھیئے

دیکھنا ہے  گر  جنون  عشق  کی  نیرنگیاں 
دھجیاں  میرے  گریباں کی  اڑا کر دیکھیئے 
چھیڑئیے  دھیمے  سروں  میں  دوستی  کی راگنی 

بحر  کم امواج  میں  طوفاں  اٹھا کر دیکھیئے 
مبتلائے  رنج  و  غم کے روز و شب  کا ذکر کیا
بے  ارادہ  شہر  نا پرساں میں آ کر دیکھیئے 
جنبش ابروئے قاتل  کا تقاضا  کچھ  بھی ہو 

خون  بسمل ساری دنیا کو  دکھا کر دیکھیئے 
  صورت ریگ رواں ناظرؔ ہے کب سے گامزن

اس کو  دو  دن  ایک  مرقد  میں سلا کر دیکھیئے

٭٭٭

رودادِ  ابتلائے شبِ  غم نہ کہہ سکے

روتے  رہے کسی سے مگر ہم نہ کہہ سکے

دیوانگی میں  دوریاں باقی کہاں رہیں

کتنی  ہے تنگ  وسعتِ عالم نہ کہہ سکے

جب مل گیا جواب کہ جینا محال ہے

کیا  تھی  مرادِ کوششِ پیہم نہ کہہ سکے

گو  بچھ گیا تھا دامنِ رنگیں گلاب کا

آنسو  کو ہم ہی  قطرۂ شبنم نہ کہہ سکے 

ذرہ  ہے کنز قلبِ  قناعت پسند کو 

ناظرؔ  جو مل گیا  اسے ہم کم نہ کہہ سکے 

  ٭٭٭

تیری فرقت نے اثر دل پہ کیا کیا کیا کچھ

میں شب  و  روز پریشان رہا کیا کیا کچھ 

حیلہ جو  ،  تھے ترے پیمانِ وفا کیا کیا کچھ

اور ستم توڑے بصد ناز  و  ادا کیا کیا کچھ 

سیلِ گریہ نے بھگویا مرے دامن کو بہت

کیا کہوں حال بیاباں میں ہوا کیا کیا کچھ 

موسمِ  گل کی سفارش بھی  نہ سمجھی تم نے 

عاجزی ہم نے بھی کی بہرِ خدا کیا کیا کچھ 

جانے کیوں رشتہ نہیں کذب و ریا سے اپنا

ورنہ دنیا  میں مسلسل ہے روا کیا کیا کچھ 

اپنی ہی  چشمِ کرم  کا  نہ  ڈھنڈورا  پیٹو
ہم فقیروں سے  ملی تم کو دعا کیا کیا کچھ 

اب  وہ  ناظرؔ  نہ  رہا  چاہنے والا تیرا
ہائے معصوم نے پائی ہے سزا کیا کیا کچھ 

٭٭٭

پیچ و خم راہِ محبت کے  نظر میں رکھنا

 کارواں کو نہ سرابوں کے سفر میں رکھنا

رونے والے کو رلاتا  ہے  زمانہ اکثر

 کوئی آنسو نہ  کبھی دیدۂ تر میں رکھنا

پہلے یہ مان ہے شاعری فطرت کی عطا

 پھر  اسے دائرۂ  علم و ہنر میں رکھنا

دور رکھنا ہے اگر منزلِ جاناں سے مجھے

 مثلِ  نقش کفِ پا راہگزر میں رکھنا

زیست کو فکر کہ  ٹوٹے نہ مرا تارِ نفس

مرگ چاہے ہے مجھے اپنے اثر میں رکھنا

پھیل کر چھوٹی خطا مضحکہ بن جاتی ہے 

گھر کی باتوں کو خدا کے لیئے گھر میں رکھنا

صرف تنقیدِ شبِ رفتہ نہیں  ہے کافی
 جوشِ اخلاص  بھی  پیغامِ سحر میں رکھنا

ایک سے ایک ہیں بڑھ کر یہ زمانے والے 

 حال دل کا نہ کفِ شعبدہ گر میں رکھنا

چین کی نیند ہے مطلوب تو غافل نہ رہو

 کوئی سوراخ نہ  دیوار نہ در میں رکھنا

مثلِ زیبق ہے کسی فرد  کی جاگیر نہیں

 اپنا ایماں نہ کبھی دولت و زر میں رکھنا

کس لیئے دل کو تحمل کی ریاضت ناظرؔ

 کب تک آشفتگی  شوق کو سر میں رکھنا

٭٭٭

دل سراسیمہ ہے الفت میں پریشاں ہے بہت

زندگی تیرے لیئے یہ سر و ساماں ہے بہت 

ہم نے چاہا تھا  کہ  ساحل سے کنارا کر لیں 
کیا کریں جوش میں ہنگامۂ طوفاں ہے بہت 

ایک اک سانس میں ہیں نت نئے غم پوشیدہ 

جینا مشکل ہے تو مرنا بھی کب آساں ہے بہت

دیکھتی رہتی ہے  ہر دن  وہ  نرالے منظر

آنکھ حیراں ہی نہیں بلکہ پریشاں ہے بہت 

سبزۂ دشت  کو  ہر فصل  برابر  ہے  مگر

اہلِ گلشن  کے لیئے فصلِ بہاراں ہے بہت 

بال و پر کاٹ  کے  دیتا ہے رہائی کس کو

ہم کہاں جائیں یہی وسعتِ زنداں ہے بہت 

کیا پڑی ہے مجھے  دنیا کی ریاکاری سے 

پیار کے شہر  میں  دلداری  جاناں ہے بہت 

وہ بھی اک دین ہے انوارِ مہِ تاباں کی
جس اجالے کا ہر اک شخص پہ احساں ہے بہت 

کس کو ہے خواہشِ آسودگی جاں ناظرؔ

سر چھپانے کے لیئے چاک گریباں ہے بہت 

٭٭٭

ذکر جاناں دل  ناشاد کرے گا کب تک 

بھولنے  والے  کو  تو  یاد کرے گا کب تک 

دشت غربت میں ہوں آوارہ بگولے کی طرح 

شوق  منزل  مجھے  برباد کرے گا کب تک 

قید  گیسوئے گرہ  گیر ہے  منظور  مگر 

کون جانے  کہ  وہ  آزاد کرے گا کب تک 

حسب  معمول  ہے انداز  تغافل  اس کا 

دیکھنا  یہ  ہے  کہ  بیداد کرے گا کب تک 

جان دے  دے  گا  ترا چاہنے  والا  آخر 

تجھ سے بے درد  سے فریاد کرے گا کب تک 

کچھ نہ کچھ  فیصلہ  ہو جائے گا  میرا  اس  کا

روز  اک  عذر  وہ  ایجاد کرے گا کب تک 

مجھ کو اپنوں سے  شکایت  ہے  مگر اے ناظرؔ

کوئی ویرانے کو  آباد کرے گا کب تک 

٭٭٭

خوں رلاتی ہے  مجھے  حسرتِ دیدار ہنوز 

کس  لیئے قہرِ  جدائی  ہے  مرے یار ہنوز 

پھانکنا خاک  بیاباں میں اگر باقی ہے 

یاد کیوں آتے ہیں  گھر کے در و دیوار ہنوز 

کوئی  تدبیر  نہیں  جس  پہ  کیا ہو نہ عمل 

مجھ  سے قسمت  ہے  مری بر سرِ پیکار ہنوز 

پنجۂ  گردشِ  دوراں  سے  نہیں مجھ کو مفر

قیدِ گیسو میں ہوں  جس طرح گرفتار ہنوز

سانس  لیتا ہوں تو دنیا کو دعا دیتا ہوں 

میں ہوں اور زیست کی اک وادیِ پر خار ہنوز

اب  نہ  موسیٰ  کا عصا ہے نہ کرشمہ اس کا

سامری  سحر ہے  در پردۂ اغیار ہنوز 

ایک  شکوہ  ہے  سو  مدفون ہے ناظرؔ دل میں 
اور ہونٹوں میں  نہیں  قوتِ اظہار ہنوز 

٭٭٭

کون ہے جو کہ مرے رنج و محن سمجھے گا 

جو بھی دیکھے گا  وہ صحرا کو چمن سمجھے گا 

چیختی ہیں جو سلاسل تو صدا آتی ہے 

کوئی زنداں کو بھلا کیسے وطن سمجھے گا 

مشق جور  و ستم یار سے کیسی نفرت 

اس کو ظالم نہ ہی سمجھا ہے نہ من سمجھے گا 

٭٭٭
رستہ نہ بھول جاؤں مرے ساتھ ساتھ چل

ہے  اجنبی سا گاؤں مرے ساتھ ساتھ چل

نا آشنائے عشرتِ  دنیا رہا ہوں میں

تُو دھوپ میں ہوں چھاؤں مرے ساتھ ساتھ چل

تنہا  گزر رہا  ہوں  میں اک  خارزار  سے

کیا حالِ دل سناؤں مرے ساتھ ساتھ چل

غربت  میں  ہے  وہ  عالمِ  دیوانگی  کہ بس

کب  تک  میں لڑکھڑاؤں مرے ساتھ ساتھ چل

وحشت  زدہ  ہوں  دشت میں ناظرؔ  بہر نفس

تا  اینکہ مسکراؤں مرے ساتھ ساتھ چل

٭٭٭

یاس کے  اندھیروں میں  اک چراغ جلتا ہے  یاد یار  باقی ہے 

سانس  آتی  جاتی  ہے  دل دھڑکتا رہتا ہے انتظار  باقی ہے 

تم  کو  کیا  ہوا  آخر  دور  دور  رہتے ہو  آسمان  کے مانند 

منزل  محبت کے  راستے میں کیا  اب تک  کچھ  غبار باقی ہے 

جاں عذاب فرقت میں  مبتلا رہے کب تک  آنسوؤں کی سنگت میں 
میں  تو  یہ سمجھتا ہوں  کچھ نہیں  ہوا  مجھ کو  غمگسار باقی ہے 

لوگ ہنستے  رہتے  ہیں  میری داستاں سن کر  میں بھی مسکراتا ہوں 

شہر نا امیدی  میں  حوصلہ  ہے  جینے کا  اور پیار  باقی ہے 

جانتا ہوں میں  تیرے رنج و غم پرانے ہیں تو بھی  دل شکستہ ہے 

نا امید میں کب  ہوں مجھ کو تیرے  وعدہ کا اعتبار  باقی ہے 

صرف اک اشارہ پر دل ہی کیا ہے اے جاناں  جان اپنی دے دوں گا 

  زندگی  ہے باقی  تو آپ کی دعاؤں  سے جاں نثار  باقی ہے 

چشم ناز نے اس کی  خم کے خم  لنڈھائے ہیں کچھ ملی جو  ناظرؔ  کو 

 مئے بہت نشیلی  تھی  ہو گیا ہے وہ  گم صم اور  خمار باقی ہے 

٭٭٭

فیضِ  دستِ کرم جو پائیں گے 

تیرے در پر ہی بیٹھ جائیں گے

اپنی صورت  بھی ہم کو  یاد نہیں 
خود  کو آئینہ کیا  دکھائیں گے

حسرتِ  دید  رہ گئی  دل میں 
کیا خبر تھی  وہ بھول جائیں گے

ہائے  دیوانگیِ  اہلِ وفا

جان دے کر بھی مسکرائیں گے

چشمِ  مخمور سے  عنایت  ہو

وہ نہیں ہم جو  لڑکھڑائیں گے

کوچۂ  یار  میں  جو  ہوں رسوا 
کس گلی  میں  قرار پائیں گے

کلفتِ   غربتِ  وطن  میں ہم

ڈگمگائے نہ ڈگمگائیں گے

شاخِ  گل  ہے  نہ گلستاں اپنا

آشیانہ کہاں بنائیں گے

کون ہے  غمگسار  اے  ناظرؔ 

کس  کو  سینے سے ہم لگائیں گے 

٭٭٭

کس قدر بھلے دن تھے کیا حسیں زمانہ تھا

جب چمن میں دونوں کا ایک آشیانہ تھا

رات بھی نہیں باقی بات بھی نہیں باقی
جیسے پیار  دھوکہ تھا  کیا ملن فسانہ تھا

دشت کا سفر کیا تھا  جیسے آگ پر چلنا

اور دھن میں منزل کی  قافلہ روانہ تھا

بے قرار دل کی ہو کس طرح مسیحائی
اعتماد کے قابل صرف تُو یگانہ تھا

قہر سے بیاباں میں  ہو گیا ہوں سرگرداں 

مشورہ  ہواؤں  کا  گو کہ مخلصانہ تھا

بے خودی محبت میں بر سبیلِ ایماں تھی
جس جگہ مرا سر تھا  تیرا  آستانہ تھا

دوستوں کی صحبت میں دن گزر گئے ناظرؔ

مجھ غریب کا  ورنہ  کس جگہ ٹھکانہ تھا

٭٭٭

 تا کجا  آہ  کہاں  تک ہو فغاں  اے صیاد

پھاند جائے نہ فصیلوں کو  زباں  اے صیاد
ہے مری  طاقت پرواز  قفس کی  حد میں

 میں  کہاں  اور ترا  قصر کہاں  اے صیاد
عام انسان ہوں میں  کوئی سلیماں تو نہیں

کیسے سمجھاؤں  پرندوں کی زباں  اے صیاد
دل سنبھلتا  نہیں سمجھانے سے  دنیا بھر کے
جب کوئی بات گزرتی ہے گراں  اے صیاد
گنجلک تیری اداؤں میں ہے گلشن میں نہیں

کب ٹھہرتی ہے گلستاں میں خزاں  اے صیاد
کون لے جائے گا سبقت یہ خدا ہی جانے
تیرا زنداں کہ مری عمر  رواں  اے صیاد
جب  نظر آتا  ہے  مظلوم  کوئی  ناظرؔ کو
تلخ  ہو جاتا  ہے  انداز بیاں  اے صیاد
٭٭٭
ذہن  کا  رخ تو  رہا  محفل  جاناں کی طرف

خون  دل بہنے لگا دیدۂ  گریاں کی طرف

مسکراتے ہوئے  ہونٹوں  پہ  نظر  پڑتی  ہے

  کس نے دیکھا ہے مرے چاک گریباں کی طرف

قید  گیسو بھی  تو  ہے  قید  قفس  ہی کی طرح

ایک  زنداں سے چلے دوسرے زنداں کی طرف

اپنی تاریخ محبت  کا ہوں میں  دیباچہ
غور  سے دیکھ  مرے  حال  پریشاں کی طرف

کشتی  عمر رواں ڈول رہی ہے ناظرؔ

کبھی  ساحل  کی طرف ہے کبھی طوفاں کی طرف

٭٭٭

جب ہم نے دل دے ہی دیا ہے ان سے کیا فریاد کریں

چاہے ہمیں سینہ سے لگائیں  چاہے  ستم ایجاد کریں

ہوش  و  خرد کی  دنیا میں  کب  زورِ محبت  چلتا ہے

آؤ  ہم دونوں  مل کر  اک دشتِ جنوں  آباد کریں

مجبوروں کا  عزمِ عمل  مرہونِ  اہلِ زمانہ  ہے

قیدِ  قفس  میں  رکھیں ہمیں یا  ممکن ہے آزاد کریں

رنگیں  راتیں  ،  دلکش باتیں  ،  ہائے وہ عہدِ گزشتہ کی
کس  کو  اپنے دل سے بھلا دیں کس کو مسلسل یاد کریں

ہر  اک  موسم  ایک نئی تبدیلی لے  کر  آتا ہے

قہرِ  خدا  سے غافل  انساں  کتنی ہی  بیداد کریں 
خواب  تمہارے  تم دہراؤ  میں اپنے اشعار پڑھوں 

کچھ  نہ  سہی دل بہلانے کو  حسرتِ  بے بنیاد کریں 
پھولوں  کے رخساروں پر ہے  جن قطروں کی آرائش 

ان  کو اشکِ رواں کہہ کر  کیوں  ناظرؔ کو ناشاد کریں 
٭٭٭

دردِ  دل مجھ سے گو جدا نہ ہوا
قیدِ ہستی سے میں رہا نہ ہوا

جلوۂ  یار ہے نگاہوں میں

اس کے  مانند  دوسرا نہ ہوا

میری جاں لے کے مسکراتے ہو

حشر  ایسا  کہیں  بپا نہ ہوا

ہوش کی رات کے اندھیروں میں

چاندنی سے کبھی  بھلا نہ ہوا

گو کٹی عمر اس کی طاعت میں 
"حق تو یہ ہے کہ حق ادا نہ ہوا"

جز گھڑی دو گھڑی الجھنے کے 

میں کسی سے  کبھی خفا نہ ہوا

کونسا غم چھپاؤں اے ناظرؔ

کیا کہوں زندگی میں کیا نہ ہوا

٭٭٭

شوق  خیال جان جگر کس کو یاد ہے 

دیوانگیِ شام  و سحر کس کو یاد ہے 

سنتا ہے  کون دشت نوردی کی داستاں 

گھر کی جو  پوچھتے ہو تو گھر کس کو یاد ہے 

روداد  جد و جہد کا اب ذکر  کیا کروں 

وہ راستہ  وہ  گرد  سفر کس کو یاد ہے 

سیل  سرشک خوں سے زمیں سرخ ہو گئی 

اس  پر بھی  میرا  دیدۂ  تر کس کو یاد ہے 

مل جل  کے رات کاٹنا  اور  دن گزارنا 

کیا خوب تھا  وہ  دور  مگر کس کو یاد ہے 

کہتے ہیں لوگ میرا چمن  میں تھا آشیاں 
قہر  جنون برق  و  شرر کس کو یاد ہے 

ناظرؔ غزل  ہے  تشنۂ اوصاف برگ گل

تحسین  شعر  و  لطف  ہنر کس کو یاد ہے 

٭٭٭

حدیث دل ہو روداد وفا ہو 

تو  پھر دنیا کا عالم دوسرا ہو 

محبت  کی  قسم  کھائی  تھی  لیکن 

ذرا سی بات پر  اتنے  خفا ہو 

تکلف  بر طرف  کب  تک یہ پردہ 

بتاؤ  دوست  ہو  ،  دشمن ہو  کیا ہو 

بڑھے  گی عمر  میری  جستجو  کی 

اگر منزل  تمہارا  نقش پا ہو 

شکست دل  شکست آرزو ہے 

جو  تم منہ  پھیر  لو  محشر  بپا ہو 

اسے  کہتے ہیں  سر  حسن فطرت 

مری سانسوں میں ہو مجھ سے جدا ہو 

علاج  درد  دل  مشکل ہے  ناظرؔ 

کہاں  تک  صبر کب تک  التجا ہو 

٭٭٭

 حالات سے  جو شخص نمٹ کر نہیں دیکھا
 تاریخ  کے  اوراق پلٹ کر نہیں دیکھا
گو  زاویۂ  ذوق  نظر  میرا  جدا  تھا

 ماحول سے لیکن کبھی کٹ کر نہیں دیکھا
تھا حسن دلآرا  کا دماغ  اوج فلک  پر

 میں عشق کے معیار سے گھٹ کر نہیں دیکھا
بدلا  نہ کسی وقت بھی  انداز  تغافل

 وہ  عید کے دن بھی  تو  لپٹ کر نہیں دیکھا
اس نے بھی ہمیشہ مجھے الفت کی قسم دی
  میں نے بھی کبھی پیار سے ہٹ کر نہیں دیکھا
جو  وسعت احساس  و  تفکر کا دھنی تھا

  عزلت کے خرابوں  میں سمٹ کر نہیں دیکھا
یکتائی فطرت کا  یقیں  تھا  مجھے  ناظرؔ

 خود ساختہ  اقسام میں بٹ کر نہیں دیکھا
٭٭٭
  کٹی ہے عمر  رواں  بے چراغ شب کی طرح
مگر  اندھیر نہ تھا  زندگی  میں اب کی طرح

 چمک سے  مہر منور  کی  بھی  سکوں نہ  ملا  
کرن کرن تھی کسی  چشم  پر غضب کی طرح

 ہوا کچھ  ایسی  چلی  ہے  نئے کھلونوں  کی

کہ سانس لینا بھی ہے شدت تعب کی طرح

  وہ کیا سنیں گے کسی بے نوا  کے  رنج  و  الم
فغاں ہے جن کے لیئے نغمہ و طرب کی طرح

  نگاہ  لطف  و  کرم  کی  ہنوز  ہے  امید

شریک انجمن  ناز  ہوں میں سب کی طرح

 مقام  علم و عمل  کا  بھلا  ہو  کیسے  بھلا
مباحثہ  ہو  اگر رزم  بے  سبب کی طرح

  خلوص  دل  کا تصور بدل  گیا ناظرؔ
وجود عشق ہے مجروح  جاں بلب کی طرح 

٭٭٭

کیا وہ  بے درد ہے جو دل سے نکالے گا مجھے 

یہ  اگر سچ ہے  تو  پھر کون سنبھالے گا مجھے 

دشت  غربت میں بھی  امید  وفا باقی ہے 

اک  نہ  اک  روز تو  وہ  اپنا بنا لے گا مجھے 

دور  ہی دور سے جب کر دیا گھایل اس نے 

پاس  آ جائے  تو کیا  مار  ہی ڈالے گا مجھے 

ہاتھ اس کے میں کہاں آیا کھلونے کی طرح

وہ  سمجھتا رہا بازار  میں پالے گا مجھے

اوج شہرت بھی عطا کی تو گرانے کے لیئے

کیا خبر تھی  وہ  ہواؤں میں اچھالے گا مجھے

زندگی بھر  کی  اذیت  ہے  مقدر  میرا 

ڈوبنے دے گا نہ طوفان  ،  بچا لے گا مجھے

میں  کوئی قطرۂ شبنم  تو  نہیں تھا ناظرؔ

پھول کہتا رہا ہونٹوں پہ سجا لے گا مجھے

٭٭٭

ذکر جاناں ہے  کہ  آشفتہ سری ہو جیسے 
 عالم  ہوش  میں  اک  بے خبری ہو جیسے 
ہو رہی ہے  بسر  اوقات  مگر چین کہاں

 زندگی  جذبۂ  الفت  سے  بری ہو جیسے 
اور  بڑھ  جاتا  ہے  انداز  تغافل  ان کا

 جرات  شوق  مری  کم  نظری ہو جیسے 
جسم و جاں کیسے بچائیں کہ ہے زہریلی ہوا

 طرز بیداد  یہاں چارہ  گری ہو جیسے 
بے سہارا  ہے  ستمگر  کہ نہیں جائے پناہ

 ساری دنیا  مری آہوں سے بھری ہو جیسے 
غم کے ماروں  کی زباں  شعلۂ جوالہ بنی
 زینت شعر  و  سخن بے ہنری ہو جیسے 
خواب گلگشت میں ہیں کتنے ہی ناداں ناظرؔ

 شاخ گل فصل خزاں میں بھی ہری ہو جیسے 

٭٭٭
دیکھنا  کیا تھا مجھے ،   لینے لگے انگڑائیاں 
اے دلِ  افسردہ رخصت  ہو گئیں  تنہائیاں 
میری الفت کو چھپا کر خود کو بھی  دھوکہ  نہ  دے 

اک  تری  خاطر  مجھے  منظور  ہیں  رسوائیاں 
پیار میں دونوں بہم  ،  کیا ہو گئے ہیں  ایک  دل 

ہر  طرف  بجنے  لگی  ہیں مد بھری  شہنائیاں 
لطف ہے جو  غرق ہونے میں ابھرنے میں کہاں 

بحرِ  الفت  کی مجھے  معلوم  ہیں  گہرائیاں 
شامِ  وصلِ  یار  ،  میں ہوں  اور  مرا دیوانہ پن 

کیا  خبر نادانیاں  بہتر ہیں یا دانائیاں 
جانے تم  کس حال میں ہو  مجھ کو  تنہا  چھوڑ کر 

کاٹ  کھاتی  ہیں  مجھے  تو  ہجر  میں  تنہائیاں 
سود مندی سے غرض  ناظرؔ  ،  نہ ہے خوفِ زیاں 
دشتِ وحشت میں ہیں یکساں کھیت ہوں یا کھائیاں 
٭٭٭

ہوش  میں  تو  بھی  نہ  تھا  میں بھی نہ  فرزانہ  بنا

بات چھوٹی  سی  ہے للہ  نہ افسانہ  بنا 

دشت  غربت  میں ہوا حال دگرگوں میرا
اے محبت مجھے کچھ اور نہ دیوانہ  بنا

قتل  کے  بعد  تڑپنے  کے  لیئے  چھوڑ  نہ  دے 

اپنے بسمل  کا  زمانے میں تماشا  نہ  بنا

شمع کیوں شعلۂ جانکاہ سے  گھبراتی  ہے 

میں  اسی  آگ  میں  جل جل کے  تو  پروانہ  بنا

ربط  باہم سے  تھی فردوس حقیقت قائم

اجنبی  کہہ  کے  مجھے  خود  سے وہ بیگانہ  بنا

گا ہے  ما ہے سہی  اے  دوست  چہل  قدمی  کر

میرے دل  کو  نہ خدا کے  لیئے ویرانہ  بنا

محفل یار  میں  کیا مست فضا  تھی ناظرؔ

ہر نفس نقش  گر جلوۂ جانانہ  بنا

٭٭٭
کیا خزاں کا موسم ہے کیا  بہار کا موسم

زندگی  جو ہو جائے  ہجرِ یار کا موسم

موسموں کی تبدیلی ہے مزاج میں تیرے

اور میرے دل میں ہے صرف پیار کا موسم

جب زمانہ آنکھوں میں دھول جھونکتا نکلے 

جیت کو سمجھ  لینا اپنی  ہار کا موسم

ایک لمحہ سوتا ہوں  دوسرے میں روتا ہوں

کٹ  رہا  ہے مشکل سے انتظار کا موسم

گرم  لُو  یہ کہتی  ہے  بھول جاؤ ماضی کو

لوٹ  کر  نہ  آئے گا  برگ و بار کا موسم

التفات بھی کم ہے مجھ سے بات بھی کم ہے

کیوں  بدل  گیا  میرے  غمگسار کا موسم

شہر میں  وفاؤں  کے  ،  لوگ بے وفا نکلے 

دیکھتے  رہے  ناظرؔ انتشار کا موسم

٭٭٭

دل بھی حاضر ہے  ،  مری جان بھی حاضر جاناں 

کیوں  ہے  پھر  تم  کو  پریشانی خاطر جاناں 

یہ جہاں کیا  ہے  گزرگاہ  محبت کے سوا 

آدمی کیا ہے فقط ایک  مسافر جاناں 

غیر  ہوتا  میں  اگر  ،  کیسی  شکایت کرتا 

بے رخی  کس لیئے  اپنے ہی  سے آخر جاناں 

میرا اخلاص کہاں تم کو میسر  ہو گا 

دوست ہوتے  ہیں  بہت  ویسے  بظاہر جاناں 

چال جادو ہے  تو  مستانہ  ادا  ہے  تیری 

زندگی  بھر نہ  ہوا  میں  کبھی  منکر جاناں 

عقدہ  ہائے  غم ہستی سے  مفر  جب  نہ  ہوا 

تیری زلفوں نے  بنایا  مجھے  شاعر جاناں 

 سوز غربت میں  بھی  ہے  عہد  وفا  پر  قائم 

ہوش میں  کب  رہا ،  دیوانہ ہے ناظرؔ جاناں 

٭٭٭

اندھیرے حکمراں ہیں رات بھر پیچھا نہ چھوڑیں گے

چراغاں  ہم  تو کرتے  ہیں مگر پیچھا نہ چھوڑیں گے

اگر ہٹنا بھی چاہوں  میں اکیلا راہ منزل سے

بڑے چالاک ہیں  سب ہمسفر پیچھا نہ چھوڑیں گے

ہمیشہ  قید میں  رہنے  کی  عادت  ہو گئی  مجھ کو

جہاں بھی جاؤں گا دیوار  و  در پیچھا نہ چھوڑیں گے

گزرنا وقت  کا  آسان  ہے  ان کی محبت میں

نہ ہوں گے وہ تو پھر شام و  سحر پیچھا نہ چھوڑیں گے

تری  مرضی  ہے  یارب  بھولنا ہے بھول جا ہم کو

مگر ہم بھی  ہیں  وہ  آشفتہ سر پیچھا نہ چھوڑیں گے

نہ کہنے سے تو بہتر ہے  کہ  حال دل  کہو  ناظرؔ

بہر حالت  کبھی بیداد گر پیچھا نہ چھوڑیں گے

٭٭٭
دل جب رہین جلو گہ یار  ہو گیا 

  صد شکر ہے کہ  نیند سے  بیدار  ہو گیا
آرام جاں تھا  کاکل  جاناں  کی  قید میں 
 آزاد  ہو گیا  جو  گرفتار  ہو گیا
صحرا کی دھوپ چھاؤں میں یہ کیا مذاق ہے 

 خود میرا سایہ مجھ  سے  ہی  بیزار  ہو گیا
دنیا کا زور  چل نہ سکا  دشت  شوق  میں 
 اس نے جو چاہا  راستہ  ہموار  ہو گیا
کیا  احتراز  کرتا  میں  اپنے ظہور سے

 آئینہ مجھ سے  بر سر پیکار  ہو گیا
لیتے رہے  وہ  میری وفاؤں کا  امتحاں

 اک  بار  یہ  نہیں ہوا سو بار  ہو گیا
ناظرؔ چلی  ہے  عمر ٹھہرتی نہیں  کہیں

 ہر  پل  کہ  جیسے  برق سبکسار  ہو گیا
  ٭٭٭
کھول کر اسرار  دل  محفل  میں  نادانی سے ہم

سر  اٹھا سکتے نہیں توبہ  پشیمانی سے ہم

تنگ  آ کر  ذلت سر  در  گریبانی سے ہم

دھو رہے ہیں اپنا چہرہ  آنکھ کے پانی سے ہم

گرد راہ  شوق  سے  بچنا  جہاں  آساں نہ تھا

مثل شیشہ پتھروں پر تھے  گراں جانی سے ہم

تیری زلفوں کے سنورنے میں ہے دنیا کا سکوں

کیوں کریں بے کل تجھے  اپنی  پریشانی سے ہم

مستی صہبائے الفت  کا  اثر  جاتا  نہیں

تم سمجھتے  ہو سنبھل جائیں گے  آسانی سے ہم

کچھ تو ہیں تعذیب رنج و غم کے  گوناگوں نشاں

ورنہ  کیوں تکتے  بھلا  آئینہ  حیرانی سے ہم

ہے اگر  حکم  زباں  بندی  تو  ناظرؔ  کیا  ہوا

چوم  لیں گے ان کے در کو خندہ  پیشانی سے ہم

٭٭٭
 سر گرانی زندگی کی  سعی  لا حاصل میں  ہے
جب سے اپنے کارواں کا درد  میرے دل میں ہے 

لوٹ کر  جانا ہے  مشکل  آگے بڑھنا  ہے  محال
’’اک قدم منزل سے باہر  اک قدم منزل میں ہے "

جن  کو  طوفانوں  کا ڈر تھا  اور  جینے  کی  ہوس
آج تک ان  کا  سفینہ  دامن ساحل میں ہے 

 عقدہ  کیا  ہے  کیا گرہ  کیا چیستاں  اے دوستو
اس  قدر  گمبھیر ہے  وہ  پھیر  جو باطل میں ہے 

آ گیا  سینہ  برہنہ  میں  بھی لو میدان  میں

جاننا چاہوں گا  کتنا حوصلہ قاتل میں ہے 

عہد حاضر  کے  ہیں  گیسو  سر بسر الجھے ہوئے
ورنہ انساں  تو ازل سے  اک نہ اک مشکل میں ہے 

دن کچھ اس صورت سے پلٹا کھائے ہیں ناظرؔ مرے

گھر میں چھایا ہے  اندھیرا روشنی محفل میں ہے 

 ٭٭٭

یوں گراں اس کی مڑہ پر ہے اک اشکِ غم بہت

برگِ گل  پر  جیسے بارِ  قطرۂ  شبنم بہت

نیند  کیا  ٹوٹی کہ خوابوں کے جزیرے کھو گئے

وہ  بھی  عالم تھا کہ دلکش تھا  یہی عالم بہت
تیرے  گیسو کی طرح ہیں زندگی کے مسئلے

ہیں مگر زلفوں سے بڑھ کر  ان میں پیچ و خم بہت

چند گز  کپڑا  ہو  فرشِ خاک ہو  تنہائی ہو

میں نے یہ  چاہا  تو اپنے ہو گئے برہم بہت

شامِ غم  گزری  سحر کی  نامرادی  کیا کہوں

بزمِ  جاناں میں ہے ناظرؔ  روشنی مدھم بہت

٭٭٭

تجھ کو نزدیک سے دیکھوں مری تقدیر کہاں 

تو کہاں  اور مرے پاؤں  کی زنجیر کہاں 

بات کرتے ہوئے بے ساختہ رو دیتا ہوں 

محفل یار میں  آزادی  تقریر کہاں 

اک زمانہ ہوا منزل کی طرف چلتے ہوئے 

خواب دیکھے  تھے مگر خوابوں کی تعبیر کہاں 

ناخن عقدہ  کشا دست تہہ سنگ میں ہے 

میں کہاں اور  تری زلف  گرہ گیر کہاں 

نامہ لکھتا ہوں تو لکھ دیتا ہوں دل کی باتیں 
جانے لے  جائے گی مجھ کو مری تحریر کہاں 

خود  بخود ہو گئے  آزاد  اسیران قفس 

میں تو سمجھا تھا مری  آہ  میں  تاثیر کہاں 

سبزۂ عمر رواں  سوکھ  گیا  اے  ناظرؔ

گلشن عہد گزشتہ کی  ہے  تصویر کہاں 
 ٭٭٭

عشوہ  و ناز  کی  اقرار نظر کی باتیں 
تیری باتیں ہیں  محبت کے سفر کی باتیں 
تم کہاں سنتے ہو  اشکوں  کے ٹپکنے کی صدا 

میں بھی کرتا  ہوں  کہاں دیدۂ  تر کی باتیں 
 کچھ زیادہ ہی بکھر جاتی ہیں زلفیں اس کی 

یاد  آتی  ہیں اگر  شام  و  سحر کی باتیں 
ہاتھ اٹھتے ہیں  تو گر جاتے ہیں بے دم ہو کر 

کیا دعا اور  دعاؤں  میں  اثر کی باتیں 
خوف رسوائی ہے میں تجھ کو برا کیسے  کہوں 

گھر سے باہر بھی چلی  جاتی ہیں گھر کی باتیں 
پیار جب تجھ سے  کیا  ،  ہو گئی  دنیا  دشمن 

مختصر  یہ  ہیں  مری  زندگی  بھر کی باتیں 
جتنے ہمراہ  تھے وہ  بھول گئے اے  ناظرؔ

کون  سنتا  ہے  بھلا  گرد  سفر کی باتیں 
٭٭٭

آئینہ  رخ  کو  گریزاں نہیں ہونے دیں گے 

اپنے دل کو  کبھی  ویراں نہیں ہونے دیں گے 

وہ  تماشائی ہیں اس قتل گہ  عالم میں 
مرگ بسمل  کو  بھی آساں نہیں ہونے دیں گے 

دشت میں پھرتے ہیں ہم  دامن صد چاک لیئے 
تار  تار اس کا  گریباں نہیں ہونے دیں گے 

عقدۂ زیست  ہے  پر پیچ  تو  ہونے دو  اسے 

زلف  جاناں  کو  پریشاں نہیں ہونے دیں گے 

سیل خوں کیسے  چھپے  گا  نگہ عالم سے 

ہم  جو  قاتل  کو  پشیماں نہیں ہونے دیں گے 
ڈوب  جائیں گے کنارے کی حسیں موجوں میں 
خود  کو  منت کش  طوفاں نہیں ہونے دیں گے 

مان  لیں  گے  مجھے  ناظر  کی  طرح سے ناظرؔ

واقف  راز دل  و  جاں  نہیں ہونے دیں گے 

٭٭٭

ان سے ملنے کی تمنّا ہے ، مگر کیا کیجئے 
وہ فلک پر ہیں ، زمیں پر مرا گھر کیا کیجئے

تیرے اندازِ تغافل کو بھی اپنا لیتے 
سمِ قاتل  نہیں  واژونہ  اثر کیا کیجئے

تلخی وحشتِ دل ہے رگ و پے میں ساری 

اب سنبھلتا ہی نہیں دیدۂ تر کیا کیجئے

ہم کو  منزل  تو کجا کوئی نشاں تک نہ ملا

قافلہ آج بھی ہے گرمِ سفر کیا کیجئے

دیکھتے جائیے  دنیا  کے اتار اور چڑھاؤ 

گو کہ یہ کام ہے جاں سوز مگر کیا کیجئے

یادِ جاناں میں دلِ زار کی بے تابی ہے 

مشغلہ  اور نہیں  شام و سحر کیا کیجئے

کسمپرسی  کا وہ  عالم ہے کہ اللہ بچائے

ہو  تو جاتی ہے بہرحال بسر کیا کیجئے

کون  ایسا ہے بھلا جس کو سمجھ لیں اپنا 

کوئی  لیتا  ہی نہیں اپنی خبر کیا کیجئے

وار قاتل کا نہیں جائے گا خالی ناظرؔ

آنکھ پیکاں کی طرح  تیر نظر کیا کیجئے

٭٭٭
میں راہ شوق میں  اتنا بھی بے خبر نہ رہا

 ہوا چلی تھی  کچھ ایسی کہ میرا گھر نہ رہا

شعاع  مہر  نے  چہرہ  جھلس دیا میرا
 پناہ  لینے کو جب  سایۂ شجر نہ رہا

فراق یار میں دل  نے  بہا دیئے آنسو

 سرشک خوں  بھی اگر زاد چشم تر نہ رہا

حصول منزل مقصود ہے  نگاہوں میں 
 سرور  جام  سکوں مطمح  نظر نہ رہا

بچھڑنے والوں کی تعداد کم نہ تھی لیکن
  یہ کیا تماشہ ہے  کوئی بھی ہمسفر نہ رہا

کہاں ہے شہر طرب میں وجود رسم وفا

 جنون عشق کی پوچھو  تو  سر بسر نہ رہا

 نظر سے تو نے جو پیماں کیئے حقیقی تھے 

  لبوں  پہ آ گیا  جو  عہد  معتبر نہ رہا

برائے نام تھی  آسودگی  زمانے میں 
  کبھی ادھر نہ رہا دل کبھی ادھر نہ رہا

مہ و نجوم کی شب کٹ گئی سنورنے میں 
 کوئی  ستارہ  بھی وابستۂ سحر نہ رہا

ہے ایک قریۂ بے نام کیوں قبول مجھے 

  نواح شہر میں کیا  میرا چارہ گر نہ رہا

خیال  ذکر  شب  غم  ہوا مجھے ناظرؔ

  بیان حسن طلب  جب کہ مختصر نہ رہا

٭٭٭
بعد  مدت  جو  میسر ہوئی اک پیار کی رات  
ؤ لگ  جاؤ  گلے  آ گئی اقرار کی رات

فرقت  یار میں کٹتی  ہے  تو یوں  مشکل سے
جیسے غربت  میں  کسی  رہرو  نادار کی رات

آنے والا ہے  کوئی آئے گا  خوشیاں لے کر 
اس توقع پہ  گزرتی  ہے  دل زار کی رات

رنگ گل ـ،  نغمۂ دل ، حسن بیاں سب کچھ ہے 
دن  سے بہتر ہے مجھے آپ کے دربار کی رات

عرصۂ  عہد  گزشتہ  کی  حکایت کیا ہے
دامن شوق  تھا اور  وادی  پر خار کی رات

کتنی  دلکش ہے  سر  محفل  ارباب  وفا
 کیف  میں  ڈوبی  ہوئی بادۂ  اشعار کی رات

مجھ کو جس چاند کے آنے کی  ہے حسرت ناظرؔ 
چھپ نہ جائے کہیں بادل میں وہ دیدار کی رات

  ٭٭٭
مرحوم عبد اللہ ناظر کی اجازت اور سلیم باشوار کے تشکر کے ساتھ

